
Sentipen normala, baina arriskutsua 

Kontrolatu eta neurtu ezin denean bihurtzen da jeloskortasuna arazo bikote harreman batean 

AGURTZANE ORMATZA IMATZ 

Orain dela gutxi, irrati batean dudan tartetxoan zeloak izan genuen aztergai. Gero, entzule batek deitu zidan gai horretaz gehiago jakin nahi zuelako. Kontsultan ere behin baino gehiagotan atera izan da gai hori. Gaiak interesa sortu duela ikusita, aste honetako tartea jeloskortasunari eskaintzea erabaki dut. 

Egun, gizarteak bultzatzen duen maitasun eredua maitasun erromantikoaren ereduaren barnean kokatzen da. Eredu horren ezaugarrietariko batzuk hauexek dira: pasioa, fideltasun mota konkretu bat, esklusibitatea, jeloskortasuna maitasunaren neurri moduan... Bitxia bada ere, alde batetik eredu horrek jeloskor izatera bultzatzen gaitu, baina, bestetik, hori ez da ondo ikusten. Paradoxikoa, ezta? 

Historia zehar Mendebaldeko herrialde batzuetan onargarriagoa izan da jeloskor izatea, beste batzuetan baino. Eredu batzuek beste batzuek baino gehiago lagundu dute horretan. Emozioen zerrendetan gorago edo beherago badaude ere, beti hor dago jeloskortasuna. Batzuetan gorde egiten dugu, bestetan azaldu modu gordinean edo goxoan. Sentimendu hori ahalik eta ondoen kontrolatzea da kontua. 

Batzuk kontu horrekin gaixotu egiten diren arren, jeloskor izatea ez da gaixotasun edota nortasunaren ezaugarri bat, are gutxiago bikotekidearekiko maitasuna neurtzeko aldagaia. Gizon eta emakumeek dugun oinarrizko emozio bat baino ez da. Jeloskorkeria mota asko dago, maitasun mota beste. Gizarte batean eta une historiko batean izaten da, andre edo gizon baten biografian eta horren arabera azaltzen dira. Bakoitzak bere era edukiko du hori bizitzeko, bere modua azaleratzeko, bere egitura kognitiboan pentsatzeko... Beraz, profesionalok egin dezakegun gauza bakarra sentipen hori kokatzen, ulertzen eta modu onuragarri batean kudeatzen laguntzea izango da. 

Sentipen hori izateko, baldintza bi izan behar dira: alde batetik, bi pertsonaren arteko lotura afektiboa, eta, bestetik, bikote harremanean hirugarren bat sartuko den beldurra. Denok sentitu izan dugu hori. Horregatik ez da ezer gertatzen, horrelakoxeak gara. Arazoa jeloskorkeriak mina ekartzea edo ezin kudeatzea izango da. Jeloskor egotea ez da batere goxoa, sufrimendua dakar. Harremanari berari ere kalte egiten dio. Sentipen hori oinarrizko beste emozio batekin lotzen da: beldurrarekin. 

Beldur hori sentitzen da bikotekideetako batek sentitzen eta pentsatzen duelako baliagarria den zerbait galduko duela: maitasuna, bikotekidea, harremana, estatusa... 

Traizioaren sentimendua ere izaten da, bikotekideak bien arteko konpromisoa apurtu duelako hirugarren bat sar dadin. Batzuetan hirugarren bat dago, bestetan ez, askotan hirugarren hori aitzakia da... 

Sentimendu horrek haserretzea ekarriko du bikotekidearekin eta hirugarren horrekin. Interesgarria izaten da ikustea zelan momentu horretan harreman erotikoak indartzen diren. Askotan, bikotekidea beste batekin joango dela sentitzen denean, pasioa eta desioa agertzen dira. Andrearen edo gizonaren baliabide guztiak martxan jartzen dira, lehia baten murgildurik egongo balira bezala. Beraz, oso egoera kontrajarriak sortzen dira bikote sisteman. Batetik, haserrea eta bekoki iluna, eta, bestetik, pasioa eta desioa. 

Dena dela, jeloskor egotearen ondorio latzena konfiantzaren gainbehera izaten da. Bikotekideak, konturatu gabe, irtenbide gabeko joko baten barruan murgiltzen dira. 

Jeloskor dagoenak mehatxu hori sentitzean haserrea eta mesfidantza adierazten dio bikotekideari. Besteak ez badu horrela ikusten, bere burua defendatuko du modu batean edo bestean: ez dio esango bikotekideari egin duena, isildu egingo da, haserretu... Hori ikusita, jeloskor dagoenak sentituko du bikotekidea zerbait ezkutatzen dabilela, eta gertutik jarraituko dio eta bikotekideak dioena edota ez dioena interpretatuko du. 

Zurrunbiloa martxan da. Bien artean eraiki dute sistema berri bat, non obsesioak, mesfidantza, bestearen espazioaren inbasioak, lagunen eta familien aliantzen bilakaerak...nagusituko diren. 

Konfiantza zipriztinduta, konpromisoa bera kolokan jarriko da. Horrek harremana hoztuko du. Distantziak berriro ere mesfidantza ekarriko du. Komunikazioan mesfidantza izango da ardatza. Haserreak, kontrola, istiluak... Min ematea da komunikazio mota bakarra. Azkenean, sistema apurtzear egon daiteke. Orduan baieztatuko da beldurra. Sistema apurtzearen beldurra. Baina, beharbada, ekidin genezake hori. 

